
Zahvaljujem na dolasku. 

Organizirani  kriminal,  korupcija  i  porozne  granice
predstavljaju veliki izazov za sigurnost Bosne i Hercegovine.
Eksplozija  na  mezaru  Alije  Izetbegovića  i  sve  veći  broj
potencijalnih  predmeta  za  ratne  zločine  pružaju  dodatne
dokaze, ako su isti potrebni, da Bosna i Hercegovina mora
proširiti  i  ojačati  svoje  kapacitete  za  borbu  protiv
kriminala.

U  tome  Državna  agencija  za  istrage  i  zaštitu  ima  ključnu
ulogu. SIPA je postala snažna organizacija sposobna za borbu
protiv organiziranog kriminala, međunarodnog terorizma, pranja
novca i hapšenje optuženih ratnih zločinaca.

U tom procesu broj uposlenika SIPA-e porastao je na 900 i sva
odjeljenja agencije su u potpunosti operativna. Međutim, SIPA
je  još  uvijek  smještena  u  privremenim  prostorijama  koje
ograničavaju  njen  razvoj,  odnosno  proširenje  do  punog

kapaciteta  od  1  600  operativaca.

Činjenica  da  je  SIPA  operativna  jedan  je  od  ključnih
argumenata  na  koje  se  mogu  pozvati  kada  sa  ministrima
unutrašnjih poslova evropskih zemalja razgovaram o ublažavanju
viznog  režima  za  građane  ove  zemlje  prilikom  putovanja  u
Evropu.  Dalji  razvoj  i  pružanje  podrške  ovoj  agenciji
zasigurno će pomoći da taj argument postane još uvjerljiviji.
U tom pogledu, reforma sektora sigurnosti će biti od presudnog
značaja;  reforma  policije,  borba  protiv  organiziranog
kriminala i efikasno tužilaštvo su od ključnog značaja. Ako
želimo uvjeriti Evropsku uniju da otvori svoja vrata običnim
građanima  BiH,  moramo  pokazati  da  BiH  dijeli  zajedničke
ciljeve sa EU i da je BiH pravi partner.

Ja sam čvrsto opredijeljen da pomognem SIPA-i da ostvari svoj
puni potencijal i u tom kontekstu sam odlučio danas posjetiti
lokaciju gdje će se graditi novo sjedište ove agencije, koje
bi do 2008./2009. godine trebalo smjestiti cijelu agenciju, u
punom kapacitetu.

Sada  je  na  institucijama  Bosne  i  Hercegovine  da  preuzmu
inicijativu i dalje produbljuju ove temelje. Danas sam čuo od
direktora SIPA-e Sredoja Novića da je SIPA uložila otprilike
1,5 miliona KM u pripremu lokacije i da je zamjenik ministra
Dragan  Mektić  tražio  od  Adnana  Terzića,  predsjedavajućeg
Vijeća  ministara,  i  Ljerke  Marić,  ministrice  trezora  i
finansija,  da  obezbijede  odgovarajuća  sredstva.  Ovo  je
ohrabrujuće. Mi ćemo podržati ovaj proces, ali ta inicijativa
mora doći od bh. organa vlasti.

Kao specijalni predstavnik EU, veoma sam svjestan činjenice da
je funkcionalna SIPA ključni uslov iz Studije izvodljivosti za
Bosnu i Hercegovinu u pogledu njenog članstva u EU. Prema
tome, ja ću lobirati kod Evropskog vijeća i Komisije da i oni
obezbijede sredstva koja će odgovarati sredstvima koje ulaže
Bosna i Hercegovina, kako bi se osigurala gradnja što ranije.



Evropska unija je već dobro uključena u pitanja koja se odnose
na SIPA-u putem Evropske komisije, specijalnog predstavnika
EU, EUFOR-a, i naravno, putem Policijske misije EU sa mojim
kolegom generalom Coppolom na čelu. Sve ove agencije igraju
svoje  uloge.  Na  taj  način  mi  pomažemo  da  se  ojača  njena
operativna  efikasnost  i  pružamo  savjetodavnu  podršku  u
područjima kao što je upravljanje ljudskim resursima i obuka.
Dakle,  kao  što  možete  vidjeti,  mi  u  Evropskoj  uniji  smo
opredijeljeni da učinimo taj napor, ali bh. organi vlasti i
političko rukovodstvo također moraju dati svoj doprinos kako
bi  BiH  ostvarila  svoj  cilj,  odnosno  evro-atlantske
integracije. Želim zahvaliti policijskim službama u BiH koje
pokazuju da mogu raditi profesionalno, čak i uoči izbora, i
siguran sam da će SIPA biti glavni nosilac sektora sigurnosti
u BiH u budućnosti.

Rad će se nastaviti i intenzivirati u narednim godinama kada
će Evropska unija utvrđivati sveobuhvatnu strategiju za pomoć
Bosni  i  Hercegovini  na  njenom  putu  ka  našoj  zajedničkoj
evropskoj budućnosti.

Hvala.

Sredoje Nović, direktor Agencije za istrage i zaštitu BiH
(SIPA):

Meni je preostalo da izrazim svoje zadovoljstvo što su njegova
ekscelencija visoki predstavnik i general Coppola posjetili
lokaciju koja je odabrana za gradnju zgrade SIPA-e. Mislim da
će  sigurno  u  narednom  periodu  i  domaće  vlasti  još  više
participirati  u  izgradnji,  financijskom  opremanju  i
materijalno tehničkom opremanju SIPA-e, jer čini mi se da je
već sada SIPA od bolesnog, malog djeteta od kojeg su svi
bježali porasla u solidnog dječaka za kojeg već svi vide da je
buduća perspektiva i da će se za njega sigurno otimati mnogi,
a  da  će  građanima  služiti  kao  jedan  od  uzora  policijskih
struktura u Bosni i Hercegovini.



Uvjeren sam već sada da je SIPA agencija koja na nivou države
Bosne i Hercegovine izaziva respekt građana, prije svega Bosne
i Hercegovine, što mene posebno raduje jer gotovo na desetine
pisama, desetine predstavki stiže SIPA-i svakodnevno u kojima
se traži njeno angažovanje u određenim predmetima  – što sve
ukazuje da građani Bosne i Hercegovine imaju sve veće i veće
povjerenje u SIPA-u.  

Ono što je također bitno jeste da se rad Tužilaštva i Suda
Bosne i Hercegovine ne bi mogao zamisliti na ovom nivou u
Bosni i Hercegovini da ne postoji jedna državna agencija poput
SIPA-e.  Mislim  da  javnost  čak  nije  ni  blizu  informisana
dovoljno, što je sigurno i naša greška, o svemu onome koliko
SIPA participira u silnim istragama koje se vode u okviru
Tužilaštva i Suda Bosne i Hercegovine, a to je naravno jedan
novi metoda rada uopšte Tužilaštva i Suda. Zato sa optimizmom
gledam na budućnost postojanja SIPA-e, a čvrsto vjerujem da će
sredstva koja su predviđena za iduću godinu – negdje circa 8
do 9 miliona KM, koliko je to projektom predviđeno i što je
dovoljno i za građevinski objekt – biti obezbijeđena. U to
gotovo  i  da  ne  sumnjam,  prije  svega  dobar  dio  vlastitih
sredstava kada je riječ, dakle, o državi BiH, jer mislim da je
to i najznačajnije. I razumijevanje i svakako podrška visokog
predstavnika da će u okviru međunarodnih institucija i dalje
lobirati za SIPA-u, za njeno opremanje, kao i za opremanje
uopšte policijskih snaga.

No, nema bezbjednosti Bosne i Hercegovine dok se ne izvrše
kvalitetno sve reformske promjene, dakle dok se mnoga pitanja
ne riješe od pravne regulative  – ili bolje reći, dok Bosna i
Hercegovina  ne  postane  pravna  država  –  do  ustavnog  i
političkog sistema, i tako dalje. Mi smo samo jedan segment tu
koji treba da štiti ustavom utvrđeni poredak, odnosno da se
bori protiv kriminala, korupcije, terorizma i tako dalje.

Hvala svima.


